4,500 Sertai Perhimpunan Sambutan Maal Hijrah Kebangsaan Khamis Depan

KUALA LUMPUR, 9 Nov (Bernama) -- Seramai 4,500 peserta dari 143 kontinjen bakal
menyertai Majlis Perhimpunan Sambutan Maal Hijrah Peringkat Kebangsaan Tahun 1434
Hijrah/2012 di Pusat Konvensyen Antarabangsa Putrajaya (PICC) Khamis depan.

Ketua Pengarah Jabatan Kemajuan Islam Malaysia (Jakim) Datuk Othman Mustapha berkata
majlis itu akan diadakan di Dewan Plenari, PICC, antara 9.30 pagi dan 11.30 pagi.

"Majlis sambutan itu akan membawa tema 'Wasatiyyah Tonggak Kesatuan Ummah'. Pemilihan
tema ini amat bertepatan dengan usaha kerajaan yang mahukan rakyat negara ini bersatu
padu, bekerjasama, saling memahami dan menerima antara satu sama lain.

"Kemuncak sambutan ini adalah penganugerahan Tokoh Maal Hijrah Peringkat Kebangsaan
dan seorang tokoh Peringkat Antarabangsa. Penerima anugerah itu masing-masing bakal
menerima wang tunai RM100,000, sebuah plak, pingat dan sijil penghargaan," katanya dalam
satu kenyataan Jumaat.

Beliau berkata Yang di-Pertuan Agong Tuanku Abdul Halim Mu'adzam Shah dan Raja
Permaisuri Agong Tuanku Hajah Haminah berkenan berangkat ke majlis itu.

Perdana Menteri Datuk Seri Najib Tun Razak dan isteri Datin Seri Rosmah Mansor serta
Timbalan Perdana Menteri Tan Sri Muhyiddin Yassin dan isteri Puan Sri Norainee Abdul
Rahman juga dijangka hadir.

